
Prishtinë, 12 nëntor 2024 
              Kodi i ZRRE‐së: V_2541_2024 

Bordi i Zyrës së Rregullatorit për Energji  

Duke u bazuar në: 

− Nenin 9, paragrafi 1, nën-paragrafi 1.7, nenin 15 dhe 17 të Ligjit për Rregullatorin e Energjisë 
(Nr. 05/L-084); 

− Nenin 17 dhe 18 të Rregullës për Zgjidhjen e Ankesave dhe Kontesteve në Sektorin e Energjisë; 

− Vendimi i DMK-së të ZRRE‐së: ZRRE/DMK_V_2609_09_24 i datës 19.09.2024; 

− Ankesa e konsumatorit e datës 03.10.2024. 

në seancën e mbajtur më datë 12.11.2024 nxori këtë: 

V E N D I M 

I. REFUZOHET si e pabazuar ankesa e konsumatorit G. Gj., nga fsh. Vitomiricë, Komuna e Pejës, 
përfaqësuar nga Av. I. Sh., e parashtruar ndaj vendimit të DMK-së; 

II. MBETET në fuqi, vendimi i Departamentit për Mbrojtjen e Konsumatorëve në ZRrE, me nr. 
ZRRE/DMK_V_2609_09_24 i datës 19.09.2024. 

III. Vendimi nxirret dhe publikohet në gjuhet zyrtare në Republikën e Kosovës. 

IV. Vendimi hyn në fuqi në datën e miratimit të tij nga Bordi i ZRRE-së, dhe i njëjti do të publikohet në 
faqen elektronike zyrtare të ZRRE-së. 

A r s y e t i m 

Departamenti për Mbrojtjen e Konsumatorëve në ZRrE, me datë 19.09.2024 ka marrë Vendim me nr. 

ZRRE/DMK_V_2609_09_24 me të cilin e ka refuzuar ankesën e konsumatorit, përmes së cilës i kishte 

kontestuar Vendimin e KESCO-s të dt. 28.05.2024, për shkak të refuzimit të përkohshëm të kërkesës 

për Lidhje të Re.  

I pakënaqur me Vendimin e DMK-së, konsumatori G. Gj., përmes përfaqësuesit të autorizuar Av. Izet 

Shala, brenda afatit ligjor ka paraqitur Ankesë në Bordin e ZRrE-së, për këto shkaqe: 

- Shkeljeve esenciale të dispozitave të Ligjit për Energjinë Elektrike, Ligjit për Energjinë, Rregullës 

së ZRrE-së me nr. 12/2017, Rregulla për Kushtet e Përgjithshme të Furnizimit me Energji; 

- Vërtetimit të gabuar dhe jo të plotë të gjendjes faktike si dhe 

- Shkeljeve të lirive dhe të drejtave të njeriut.  

 

Bordi i Zyrës së Rregullatorit për Energji në mbledhjen e mbajtur me datë 12.11.2024 ka analizuar të 

gjitha shkresat e lëndës të prezantuara nga palët në kontest, si dhe vendimin e Departamentit për 

Mbrojtjen e Konsumatorëve dhe pas kësaj ka vërtetuar se vendimi i DMK-së si vendim i shkallës së 

parë është vendim i drejtë dhe i bazuar në prova konkrete.  

Bordi i Zyrës së Rregullatorit për Energji ka administruar këto prova: Kërkesën e konsumatorit për 

Pëlqim Parimor të dt. 19.12.2017; Pëlqimin Parimor të KEDS i dt. 28.12.2017; Procesverbali i dt. 

10.03.2018; Procesverbali i dt. 06.03.2020; Komunikimet elektronike ndërmjet KEDS dhe 

konsumatorit; Email i KEDS i dt. 16.04.2024; Ankesa e konsumatorit në KEDS e dt. 18.04.2024; Vendimi 

i KESCO-s i dt. 28.05.2024; Ankesa e konsumatorit në DMK të ZRrE-së; Kërkesa e DMK-së e dt. 

17.09.2024 dhe procesverbali i dt. 29.03.2024; ankesën e konsumatorit të dt. 03.10.2024, si dhe 

shkresat e tjera të lëndës.  

Bordi i Zyrës së Rregullatorit për Energji, pas shqyrtimit të shkresave të lëndës të parashtruara nga 

palët në procedurë, ka konstatuar se ankesa e ankuesit/konsumatorit është e pabazuar, sepse: 

Pasi që konsumatori ka aplikuar për Pëlqim Parimor në KEDS, të njëjtit i kanë lëshuar PP, me datë 

28.12.2017, ashtu që është njoftuar konsumatori që obligohet që ta sjellë projektin e objektit për 

marrjen e Pëlqimit Elektroenergjetik. Konsumatori ka riaplikuar për LR disa herë me radhë, dhe e njëjta 

është refuzuar nga KEDS, përmes Vendimit të dt. 28.05.2024, vendim ky ndaj të cilit konsumatori ka 

parashtruar ankesë në ZRrE.  

Bordi pasi që e ka shqyrtuar dhe analizuar me kujdes vendimin e kontestuar ka gjetur se, DMK me të 

drejtë ka konstatuar se KEDS ka vepruar në harmoni me legjislacionin në fuqi, sepse, konsumatori 

fillimisht është pajisur me Pëlqim Parimor, ashtu që pala të bëj rregullimin e dokumentacionit teknik 

dhe se, konsumatori është njoftuar që ky Pëlqim Parimor, nuk e kushtëzon Divizionin e Shpërndarjes 

për furnizim me energji elektrike, para se kjo të rregullohet me Pëlqim Elektroenergjetik. Ndërkaq, në 

procesverbalet e lartcekura, nga KEDS është konstatuar se, kërkesa e konsumatorit për LR ka të bëj me 

një objekt i cili gjendet në zonë të zgjerimit të rrjetit dhe se nevojitet trafo 10 KV, si dhe, faktin që 

konsumatori duhet të aplikoj për PEE, sepse, Operatori i Sistemit të Shpërndarjes, sipas pikës 1.1.3 të 

Kodit të Shpërndarjes së OSSh-së, si vijon: “Operatori i Sistemit të Shpërndarjes (OSSh) është përgjegjës 

për zhvillimin , operimin dhe mirëmbajtjen e sigurt, të qëndrueshme dhe efiçiente të Sistemit të 

Shpërndarjes. Sistemi i Shpërndarjes bartë energjinë elektrike nga Sistemi i Transmisionit ose nga 

Njësitë Gjeneruese të pavarura deri te konsumatorët fundorë”. Më tej, duke u bazuar në nenin 9 – 

Oferta për Kyçje, të Rregullës për Kushtet e Përgjithshme të Furnizimit me Energji, si vijon: “Pas 

regjistrimit të aplikacionit për kyçje/modifikim të kyçjes ekzistuese, Operatori i Sistemit duhet të bëjë 

veprimet e nevojshme që të studioj kërkesat teknike të kyçjes, nëse është e nevojshme të vizitojë 

pronat që janë subjekt i aplikimit, dhe të hartojë dhe dërgoi ofertën për kyçje në formë të shkruar, në 

pajtim me metodologjinë e taksave për kyçje” dhe nga sa mund të shihet, KEDS e ka inspektuar 

vendin/lokacionin sipas kërkesës së konsumatorit, dhe i njëjti është njoftuar që duhet të aplikohet për 

PEE.  

Bordi ka analizuar me kujdes edhe kërkesën zyrtare të DMK-së të dt. 28.08.2024, si dhe procesverbalin 

e KEDS të dt. 17.09.2024, dhe ka gjetur se, pas inspektimit të objektit të konsumatorit, DMK është 

njoftuar se, është inspektuar objekti i konsumatorit dhe në procesverbalin me nr. 2298737, punëtorët 

e autorizuar të KEDS kanë konstatuar se: “Me kërkesë për vizitë te i lartcekuri, që është refuzuar, me ID 

të rastit 294299, gjendja është e njëjtë – Zgjerim rrjeti pa Zgjidhje Teknike, pa Pranim Teknik nga 

pronari i parcelave, ka vendosur rrjetin në largësi prej 600-700 m. Konsumatorit i rekomandohet që të 

aplikoj për PEE (Pëlqim Elektroenergjetik)”. Pra, konsumatori ka bërë zgjerim të rrjetit në mënyrë të 

paautorizuar.  

Bordi ka gjetur se, nga procesverbali dhe fotografitë e dërguara nga KEDS/KESCO, vihet re se në atë 

zonë ekzistojnë një numër i caktuar i shtëpive dhe një orman shpërndarës dhe se janë kërkuar 

informacione nëse këta konsumator janë të regjistruar e të cilët furnizohen përmes një kablloje e cila 

nuk ka pranim teknik nga KEDS. Lidhur me kërkesën e ZRrE-së, me datë 18.09.2024, nga KESCO-ja ZRrE 

është njoftuar se, konsumatorët e kyçur në rrjetin ilegal janë të shkyçur tashmë dhe kërkesat e tyre 

për LR janë refuzuar deri sa të njëjtit të aplikojnë për Pranim Teknik. Po ashtu, DMK e ka analizuar edhe 

Procesverbalin me nr. 2049359, i hartuar nga punëtorët e autorizuar të KEDS për konsumatorët – Lagje 

e Urbanizuar, i dt. 29.03.2024, në të cilin është evidentuar si vijon: “Konsumatorët me urdhëresë të 

menaxhmentit të KEDS-it, bëhet shkyçja nga rrjeti elektrik i këtyre konsumatorëve me asistencë të 

policisë dhe TV-së. Të njëjtin obligohen që të paraqiten në KEDS për Pëlqim Elektroenergjetik. Njehsorët 

ilegal janë si vijon me radhë: 1. 44731719, I 37 II O, 2. 26273552, I O II O, 3. 26286077 I 189 II 29, 4. 

Shtëpi pa qasje, 5. Shtëpi pa qasje, 6. 26266554 I 4009 II 2453, 7. 26266554 I 34 I 1, 8. 75800706 I 48, 

9. 26274485-54580 I 2455”. Pra, përmes këtij procesverbali konfirmohet fakti që këta konsumatorë 

kanë qenë të kyçur në mënyrë ilegale dhe se të njëjtit janë shkyçur, deri sa të aplikojnë për PEE. Lidhur 

me këtë çështje, ZRrE thekson se, ankuesi – konsumatori si dhe konsumatorët e tjerë, kanë vepruar në 

kundërshtim me nenin 32 – Shfrytëzimi i pa kontraktuar, i Rregullës për Kushtet e Përgjithshme të 

Furnizimit me Energji, si vijon: “Konsumatori do të konsiderohet se shfrytëzon energji në mënyrë të pa 

kontraktuar nëse: 1.1. shfrytëzon energji në një mënyrë ose në sasi që nuk është si ajo që i është 

miratuar nga ndërmarrja e energjisë; 1.2. transmeton energji pas pikës matëse, në një vend tjetër, pa 

lejen e ndërmarrjes së energjisë, dhe ia përçon një shfrytëzuesi tjetër në një vend të ndryshëm nga vendi 

i kyçjes në rrjetë; 1.3. nuk nënshkruan kontratën me furnizuesin e energjisë brenda afatit të dhënë dhe 

vazhdon të shfrytëzojë energjinë pa kontratë”.  

Bordi pati në konsideratë pikën 9.2.6 të Metodologjisë së Taksave të Kyçjes të Rrjetit të Shpërndarjes, 

si vijon: “OSSH mund të refuzoj të kyçë një Aplikues përkohësisht, vetëm nëse ajo kyçje nuk është në 

përputhje me dispozitat e Ligjit për Energjinë Elektrike, Rregullës për Kushtet e Përgjithshme të 

Furnizimit me Energji, Kodit të Rrjetit dhe Shpërndarjes ose kodeve të tjera në fuqi. Në rast të refuzimit 

të kyçjes, OSSH lëshon dhe dërgon tek Aplikuesi një njoftim në formë të shkruar dhe paraqet arsyen e 

refuzimit të përkohshëm brenda periudhës që nuk tejkalon tridhjetë (30) ditë kalendarike për datës së 

dërgimit të aplikacionit”. Pra, nga sa mund të shihet, OSSh si përgjegjëse për mirëmbajtjen dhe 

operimin e rrjetit të shpërndarjes, rezervon të drejtën që përkohësisht të refuzoj të kyçë një 

konsumator, nëse kjo kyçje nuk është në harmoni me dispozitat ligjore të legjislacionin të aplikueshëm. 

Për më tepër, Bordi ka vënë re që, konsumatori/ankuesi, nuk ka vepruar sipas udhëzimeve të KEDS, 

ashtu që, i njëjti, pasi që ishte pajisur me Pëlqim Parimor, është udhëzuar që brenda afatit prej 60 

ditësh ta sjellë projektin e objektit për Pëlqim Elektroenergjetik. Konsumatori nuk ka vepruar sipas 

këtyre udhëzimeve, dhe nuk ka aplikuar për PEE, andaj, KEDS, me të drejtë ka vendosur kur e ka 

refuzuar përkohësisht kërkesën e konsumatorit për LR. Më tej, duke iu referuar nenit 8 – Llojet e Kyçjes, 

të Metodologjisë së Taksave të Kyçjes, gjegjësisht pika 1.2 si vijon: “Kyçje e Thellë – është një kyçje në 

rrjetin e shpërndarjes për të cilën ka nevojë për zgjerim dhe/apo përforcim të rrjetit ekzistues, për të 

përmbushur kërkesën e Aplikuesit. 1.2.1. Kyçje e Thellë nënkupton se Aplikuesi do të mbuloj kostot e 

aseteve të nevojshme për kyçje në pikën më të afërt të përshtatshme të kyçjes në sistemin ekzistues 

të shpërndarjes, plus çfarëdo kostosh indirekte që shkaktohen nga punë të ndërlidhura me 

përforcimin, zgjerimin apo rikonfigurimin e rrjetit ekzistues e të cilat shkaktohen si pasojë direkte e 

operimit të pikës së kyçjes”, dhe duke qenë se kërkesa e konsumatorit ka të bëj më Kyçje të Thellë, i 

njëjti është obliguar që të aplikoj për PEE.  

Konsumatori në ankesën e tij, i ka prezantuar edhe disa shkresa të tjera, si Leja Ndërtimore, e Lëshuar 

nga Drejtoria për Urbanizëm dhe Mbrojtje të Mjedisit, e dt. 19.01.2018, pastaj Kopjen e Planit e lëshuar 

nga Agjencia Kadastrale e Kosovës, e dt. 10.01.2020,  Certifikatën e Pronësisë e dt. 10.01.2020, Fatura 

e tatimit në pronë, dëftesat e pagesës për K.U.R., Hidrodrini, dëftesë pagese për ndërmarrjen 

“Ambienti” Sh.A., Pejë, komunikimet elektronike ndërmjet ankuesit dhe KEDS, si dhe dokumentet e 

tjera, por që të njëjtat nuk kanë pasur ndikim që të vendoset ndryshe lidhur me këtë rast.  

Bordi i ZRrE, gjithashtu ka konstatuar se konsumatori në ankesën e tij nuk ka ofruar asnjë provë bindëse 

për të vërtetuar faktin se vendimi i DMK-së si organ i shkallës së parë nuk është vendim i drejtë dhe i 

bazuar në ligje dhe rregulla, por që i njëjti në ankesë vetëm se e ka kontestuar vendimin e shkallës së 

parë në mënyrë të përgjithësuar, pa ofruar prova të arsyeshme.  

Këshillë Juridike: Pala e pakënaqur me këtë Vendim mund të iniciojë konflikt administrativ në Gjykatën 

Kompetente, brenda tridhjetë (30) ditëve nga data e pranimit të Vendimit ose nga data e publikimit të 

tij në faqen elektronike të ZRRE-së, cilado që ndodh e fundit. 

Bordi i ZRRE-së: 

                                                                                        _____________________  
 Ymer Fejzullahu, Kryesues  

                                                                                        _____________________ 
                                                                                        Lutfije Dervishi, Anëtare 

 _____________________ 
                                                                                        Gani Buçaj, Anëtar 

______________________ 
Arta Isufi, Anëtare 

______________________ 
Adnan Preniqi, Anëtar 

 
 

Vendimi u dërgohet: 

 KEDS; 

 Konsumatorit G. Gj., përmes Av. I. Sh., rr. Bedri Pejani, nr.4, Fushë Kosovë 

 Arkivit të ZRRE-së. 
 

 


